
		 Լավ հայտնի է, որ սարդերը իրենց ոստայնը պատում են կպչուն նյութով, որի շնոր­
հիվ այնտեղ հայտնված միջատները այլևս չեն կարողանում փախչել։ Սակայն կան 
սարդեր, որոնց հյուսած ոստայններում կպչուն նյութը բացակայում է։ Այնուամենայ­
նիվ, միջատները նման ոստայններից ևս չեն կարողանում ազատվել։ Ինչու՞մն է 
բանը։ Այս հարցի պատասխանը գտել են Օքսֆորդի համալսարանի  գիտնական­
ները։ Պարզվում է, ոստայնը գործելիս, սարդը թելերին հաղորդում է էլեկտրական 
լիցք։ Երբ միջատն ընկնում է նման ոստայնի մեջ, այն չի կպչում ոստայնաթելերին, 
այլ ուղղակի խրվում է այնտեղ և չի կարողանում դուրս գալ։ Պատճառը միջատի և 
ոստայնի միջև գործող էլեկտրական ձգողական ուժն է։ Թռչելու ընթացքում միջատ­
ները թափահարում են իրենց թևիկները և այդպիսով ապահովում օդի հետ շփում։ 
Այդ շփման հետևանքով միջատները լիցքավորվում են։ Հայտնվելով սարդոստայնի 
շրջակայքում նրանք ձգվում են դեպի ոստայնը և այլևս մնում կալանված։  

	 Էլեկտրական լիցքերն իրենց նպատակների համար օգտագործում են ոչ միայն սար­
դերը։ Հայտնի է, որ այն օգնում է նաև մեղուներին, օրինակ, պինդ պահելու համար 
հավաքած ծաղկափոշին։ Իսկ մեղուները, ինչպես և բոլոր մյուս թռչող միջատները 
լիցքավորվում են շնորհիվ օդի հետ շփման։ Կարծիք կա, որ մեղուները էլեկտրական 
լիցքերն օգտագործում են նաև մյուս մեղուների հետ հաղորդակցվելու, (օրինակ՝ ծա­
ղիկների տեղի մասին միմյանց հայտնելու) համար։ 


